
Abstrak

Kejayaan sesebuah pementasan bangsawan adalah kerana gabungan unsur-unsur kesenian
seperti lakonan, muzik, gerak tari dan seni visual. Keberhasilan gabungan unsur-unsur kesenian
tersebut meninggalkan kesan kepada penonton sehingga melonjak populariti bangsawan pada
awal tahun 1900-an. Antara unsur yang memberi kesan kepada penonton dan pelakon adalah set
tirai bangsawan yang menggambarkan suasana dan memberi emosi kepada pementasan sesebuah
bangsawan. Set tirai bangsawan ini dilukis pada rentangan kain belacu yang bersaiz besar meliputi
ruang belakang pentas bangsawan. Rahman B telah menghasilkan set-set tirai bangsawan yang
pernah dipementaskan oleh kumpulan beliau. Lukisan-lukisan set tirai bangsawan yang dihasilkan
oleh beliau tidak mengenepikan elemen-elemen seperti warna, ruang, garisan, rupa, bentuk, motif
dan perspektif yang diadaptasi ke atas kain belacu tersebut. Oleh yang demikian, kajian kualitatif
ini akan menganalisis estetika set tirai bangsawan yang dihasilkan oleh Rahman B dengan
mengadaptasikan dua konsep estetika Melayu yang diketengahkan oleh Syed Ahmad Jamal dan
juga Zakaria Ali. Konsep ‘rupa dan jiwa,’ serta ‘prinsip estetika’ Zakaria Ali diaplikasikan untuk
menganalisis elemen dan prinsip seni yang terdapat pada set tirai bangsawan.

Kata Kunci: bangsawan, set tirai bangsawan, Rahman B, rupa dan jiwa, prinsip estetika Zakaria Ali.

Abstract

The bangsawan performance owed its success to a combination of artistic elements such as
acting, music, choreography and visual arts. The winning combination of those artistic elements
left an impact to the audience until it propelled the popularity of bangsawan in the early 1900s.
Among the elements that made an impact to the audience and actors was the bangsawan backdrop
set which potrayed the ambience and set the mood to the staging of bangsawan. This backdrop
was painted on a large stretch of calico covering the back of the bangsawan stage. Rahman B
produced bangsawan backdrops used in his group's performances. His painted backrops did
not overlook elements like colour, space, line, look, form, motive and perspective which were
eventually adapted onto the calico. Thus, this qualitative study will analyse the aesthetics of
bangsawan backdrops made by Rahman B by adapting two concepts of Malay aesthetics as
advanced by Syed Ahmad Jamal and also Zakaria Ali. The concept of ‘look and soul’ as well

as ‘the principles of aesthetics’ by Zakaria Ali are applied to analyse the elements and artistic
principles embedded in the bangsawan backdrop set.

Keywords: bangsawan, bangsawan backdrop set, Rahman B, look and soul, aesthetic principles
of Zakaria Ali.

PENGENALAN

Teater bangsawan adalah sebuah pementasan teater tradisional yang telah bertapak
di Tanah Melayu pada tahun 1870-an yang dibawa masuk dari India melalui Pulau
Pinang. Pada ketika itu juga, Teater bangsawan dikenali dengan nama “Wayang Parsi”
atau “Mendu” (Rahmah, 1989: 2). Populariti bangsawan sebagai pementasan ‘teater
bergerak’ pada ketika itu meningkat kerana wujudnya gabungan elemen-elemen seni
seperti lakonan, tarian, muzik, lawak jenaka dan seni visual. Kewujudan unsur seni
visual ini adalah amat nyata dan jelas kerana ianya memberi peranan yang sangat penting
di dalam sesebuah pementasan bangsawan. Unsur visual itu dikenali sebagai “set tirai
bangsawan.” Set-set tirai inilah yang digunakan di dalam setiap persembahan bangsawan.
Set tirai bangsawan ini mampu memberi kesan dan impak yang besar kepada pementasan
bangsawan secara keseluruhannya.

Jika diperhatikan dengan lebih teliti, setiap persembahan teater bangsawan
mempunyai tirai-tirai yang dilukis pemandangan-pemandangan mengikut suasana atau
situasi dalam lakonan tersebut. Tirai-tirai ini memberi kesan visual dua dimensi kepada
penonton dalam mentafsir situasi yang dilakonkan oleh para pelakon. Kajian yang
menyeluruh terhadap set-set tirai bangsawan ini akan menghuraikan lebih mendalam
akan nilai-nilai estetika selain daripada reka bentuk dan reka corak di dalam set tirai
bangsawan yang menjadi perlambangan kepada budaya dan masyarakat. Rahmah Bujang
(1989: 15) ada menjelaskan bahawa set tirai bangsawan adalah satu elemen penting yang
turut menyumbang kepada keseluruhan seni pementasan bangsawan, kerana ia direka
serta dihasilkan dengan begitu hebat dan rapi.

Tujuan kajian ini dijalankan adalah untuk mengkaji latar (scenery) yang sering
diguna pakai untuk “set tirai bangsawan” di dalam koleksi Seniman Negara Rahman
B. Kajian ini juga menganalisis nilai-nilai estetika yang ada pada set tirai bangsawan
Rahman B berpandukan konsep “rupa dan jiwa” serta konsep ‘prinsip estetika’ yang
diketengahkan oleh Zakaria Ali.

Kajian ini turut menganalisis aplikasi seni visual dalam pementasan bangsawan,
kerana didapati masih belum banyak kajian yang dijalankan terutamanya yang berkaitan
dengan set tirai bangsawan. Oleh yang demikian, kepentingan kajian ini dijalankan adalah
agar dapat membuka ruang penyelidikan baharu tentang bangsawan. Selain itu, kajian ini
juga dapat mengangkat kepentingan estetika set tirai bangsawan itu sendiri.

RAHMAN B: TOKOH BANGSAWAN

Rahman B atau nama sebenarnya Abdul Rahman bin Abu Bakar adalah anak
kepada Abu Bakar Salleh dan Kasminah. Beliau telah dilahirkan pada 18 Mei 1934 di
Jalan Kapar, Kelang (Zakaria Ariffin, 2005: 4). Ibu bapa Rahman B merupakan pelakon
teater bangsawan pada zaman kegemilangan teater bangsawan. Oleh kerana itu, Abu
Bakar Salleh telah menubuhkan satu kumpulan bangsawan yang dikenali dengan nama
Rahman Star Opera of Klang pada tahun 1937 (Zakaria Ariffin, 2005). Rahman Star
Opera of Klang adalah diambil sempena dengan nama Rahman B. Oleh kerana ibu bapa
beliau adalah orang wayang bangsawan, maka Rahman B telah membesar di dalam dunia
bangsawan.

... sehinggakan sejak bayi lagi Rahman telah dibawa ke panggung bangsawan untuk
diperkenalkan kepada “dunia” ibu bapanya itu. (Kerana itu Rahman bukan secara
literalnya sahaja digelar “anak wayang,” malah sejak buaian lagi, beliau membesar,
remaja, dewasa dan hampir seluruh hidupnya berlegar di “pentas wayang.”

(Zakaria Ariffin, 2005: 4)

Dalam pementasan bangsawan, Rahman B bersama adik-beradik beliau telah
mengharungi susah senang bersama untuk bergelar anak wayang bangsawan. Rahman
B bersama kumpulan anggota kumpulan bangsawan yang dimiliki ayah beliau pernah
dipergunakan oleh pemerintah tentera Jepun untuk membuat persembahan yang
berunsur propagandanya bagi membanteras Malayan People’s Anti-Japanese Army
(MPAJA) (Zakaria Ariffin, 2005: 19). Rahman Star Opera juga mengembara ke seluruh
semenanjung untuk mengadakan persembahan bangsawan. Rahman B juga pernah
menyaksikan pertempuran antara Parti Komunis Malaya bertarung dengan pejuang-
pejuang yang menentang Bintang Tiga ini sehinggalah pernah membantu UMNO dengan
menyelitkan kempen pilihan raya semasa persembahan bangsawan yang dipersembahkan
oleh mereka.

Oleh yang demikian, kehidupan dunia bangsawan sudah menjadi darah daging
Rahman B. Segalanya tentang bangsawan terakam di dalam ingatan beliau. Walaupun
beliau terpaksa meninggalkan sekolah pada awal usianya kerana penjajahan Jepun, beliau
mempunyai pengetahuan dan pengalaman yang luas di dalam pementasan bangsawan.
Seawal usia 8-9 tahun beliau telah menjejakkan kaki sebagai pelakon di pentas bangsawan.
Walau bagaimanapun, beliau mula digelar “Orang Muda” pada usia 18 tahun sungguhpun
Rahman Star Opera adalah kepunyaan ayahnya sendiri. Ini adalah kerana untuk
mendapatkan gelaran “Orang Muda” memerlukan pakej selain paras rupa. “Orang Muda”

perlu pandai beraksi pencak silat, menyanyi dengan baik selain pandai berlakon (Zakaria
Ariffin, 2005: 36).

Gelaran “Orang Muda’ yang dibawa Rahman B membawa tuah kepadanya. Beliau
terus mengasah bakat melalui pemerhatian dan tunjuk ajar daripada pelakon-pelakon dalam
kumpulan Rahiman Opera Star sendiri. Minat dan bakat Rahman B juga turut dikongsi
bersama isteri beliau yang dinikahinya pada 1952 iaitu Zabidah Ibrahim. Zabidah juga
telah menceburi bangsawan setelah berkahwin dengan Rahman B dengan menggelarkan
dirinya Rohaya Rahman. Kemasyhuran nama mereka berdua di dalam bangsawan telah
membuka ruang bagi kedua-duanya ke dunia perfileman sewaktu mereka berhijrah dan
membuat persembahan di Singapura. Namun begitu, walaupun beliau telah melibatkan
diri ke dunia perfileman, darah bangsawan yang mengalir di dalam diri Rahman telah
menyebabkan beliau kembali ke pentas bangsawan semula, dengan membuka kumpulan
bangsawan Bintang Emas of Singapore pada 1954.

Kumpulan Bintang Emas of Singapore tidak bertahan lama oleh kerana saingan
dengan layar perak yang merebut pelakon-pelakon handalan bangsawan. Akibat situasi
tersebut Rahman B telah kembali ke Kuala Lumpur pada sekitar 1957, dan mengambil
keputusan untuk menubuhkan kumpulan Bangsawan Bintang Timur (BBT) (Zakaria
Ariffin, 2005: 44). Kumpulan BBT ini adalah daripada kalangan isterinya, saudara-mara
dan sahabat handai beliau sendiri. Kumpulan ini bergiat aktif di sekitar semenanjung.
Namun begitu, sekali lagi kumpulan bangsawan yang ditubuh oleh beliau (BTT) hanya
dapat bertahan sehingga tahun 1964 kerana masalah pengurusan yang kurang baik.
Akibatnya, segala peralatan bangsawan termasuklah kostum, tirai dan props bangsawan
ditinggalkan di tempat pementasan terakhir kumpulan tersebut iaitu di Muar, Johor.

Sungguhpun begitu, semangat untuk meneruskan bangsawan tidak pernah pudar
dalam diri Rahman B. Pada tahun 1966, Rahman B menubuhkan kembali Bangsawan
Bintang Timur di Kelantan tetapi ditukarkan namanya kepada Bangsawan Sri Bintang
Timur. Kemegahan Bangsawan Sri Bintang Timur terhenti seketika apabila tercetus
Tragedi 13 Mei 1969. Bagaimanapun, sepuluh hari selepas tragedi tersebut, Rahman B
telah mendapat penaja untuk menggerakkan Sri Bangsawan of Negeri Sembilan yang
berpangkalan di Kikir, Kuala Pilah. Rezeki yang datang tidak berpanjangan disebabkan
kumpulan ini hanya dapat digerakkan hanya dalam masa sebulan sahaja. Ini adalah kerana
sambutan yang dingin selain dari lokasi pementasan bangsawan yang agak terpinggir
(Zakaria Ariffin, 2005: 76).

Semangat Rahman B dan rakan-rakan perjuangan tidak pernah luntur walaupun
setiap kumpulan yang digerakkan oleh beliau dan rakan-rakan diakhiri dengan kisah
duka. Pada tahun 1972, Rahman B dan rakan-rakan telah menubuhkan Persatuan Seni
Bangsawan Negara (PESBANA). Penubuhan persatuan ini dirasmikan oleh Profesor
Ungku Abdul Aziz yang ketika itu merupakan Naib Canselor Universiti Malaya. Rahman
B merupakan ahli jawatankuasa di dalam persatuan ini yang dipimpin oleh Noor K. K.

Persatuan ini bermula dengan baik sekali dengan mengadakan persembahan di dalam

dan luar Kuala Lumpur. Namun begitu, dugaan terus menimpa Rahman B apabila
beliau dituduh menyeleweng wang persatuan. Kekecewaan beliau terhadap PESBANA
menyebabkan Rahman B membawa diri dan melepaskan jawatan yang disandang.
Kekecewaan beliau tidak berpanjangan, beliau bertekad untuk meneruskan perjuangan
di dalam bangsawan dengan menubuhkan kembali Bangsawan Bintang Timur (BBT)
pada tahun 1973. Kecemerlangan BBT dalam menjayakan beberapa pementasan
membuat Rahman B bertekad menubuhkan Persatuan Bangsawan Bintang Timur
(PBBT). Rahman B dan ahli-ahli jawatankuasa bersungguh-sungguh menggerakkan
PBBT. Kerja keras mereka berhasil kerana PBBT mendapat beberapa projek dengan
pihak Radio dan Televisyen Malaysia untuk menerbitkan cerita-cerita bangsawan.
Harapkan panas berpanjangan rupanya hujan di tengah hari; Rahman B sekali lagi diduga
di dalam berpersatuan. Perebutan kuasa dalam persatuan menyebabkan Rahman B nekad
membubarkan PBBT (Zakaria Ariffin, 2005: 78).

Bagaimanapun, usaha Rahman B untuk terus menghidupkan bangsawan tidak
pernah padam. Rahman B pernah mendapat kontrak untuk bekerjasama dengan Lembaga
Kemajuan Tanah Persekutuan atau Federal Land Development Authority (FELDA)
bagi mementaskan bangsawan berdasarkan peranan FELDA. Rahman B juga pernah
diundang ke Brunei, dan beliau pernah menjadi penasihat bahagian Melayu untuk
Syarikat HVD, sebuah syarikat penerbitan drama media elektronik. Sehingga hari ini,
setiap peluang untuk mementaskan bangsawan tidak akan disia-siakan oleh Rahman B,
dengan menggunakan nama kumpulannya Bangsawan Bintang Timur (BBT) (Zakaria
Ariffin, 2005: 80).

Rahman B dan bangsawan adalah seumpama isi dan kuku, bagai irama dan lagu.
Beliau adalah anak wayang bangsawan yang lahir dalam keluarga bangsawan. Beliau
telah mendambakan diri dalam dunia bangsawan lebih dari 70 tahun. Liku-liku dalam
memperjuangkan bangsawan bukanlah mudah, namun beliau cekal dan tabah untuk
memartabatkan tradisi bangsawan. Jerih perih beliau untuk memartabatkan bangsawan
akhirnya menemui puncak sinarnya. Akademi Seni Budaya dan Warisan Kebangsaan
(ASWARA) yang telah ditubuhkan pada 1994, dan diletak di bawah Kementerian
Kebudayaan, Kesenian dan Pelancongan, mewajibkan kursus bangsawan sebagai salah
satu kursus wajib untuk para pelajarnya. Rahman B telah dilantik untuk menjadi tenaga
pengajar sebagai adiguru bagi kursus bangsawan sehinggalah kini. Pada 27 Februari
2004, ketokohan Rahman B di dalam memperjuangkan bangsawan diangkat ke tahap
tertinggi apabila dipilih menerima Anugerah Seni Negara yang ke-6. Penganugerahan ini
telah disempurnakan Seri Paduka Baginda Yang Di-Pertuan Agong dalam majlis yang
diadakan di Hotel Sheraton Imperial, Kuala Lumpur (Zakaria Ariffin, 2005: 105).

IIIIIIIIIlIIIIIIIIIIIIIIIIII-IIIIIIIIIIIIIIIIIIIIIIIIIIIIIIIIIIIIIIE!!UHHHIIIIIIIII

APA ITU SET TIRAI BANGSAWAN?

Menarik tidaknya sesuatu persembahan bangsawan, set-set tirai merupakan salah
satu elemennya. Set-set tirai yang halus dan rapi buatannya, detail dan hidup
lukisannya, bersesuaian pula dengan jalan ceritanya, kostumnya dan lakonannya
akan meninggalkan kesan yang mendalam di hati penonton.

(Abdul Samat Salleh, 2005: 60)

Penyataan di atas telah memperjelaskan peranan dan fungsi set tirai bangsawan
dalam pementasan bangsawan. Di dalam pementasan bangsawan, terdapat perbezaan di
antara pementasan bangsawan dengan pementasan-pementasan tradisional yang lain di
Malaysia. Perbezaan utama yang jelas adalah penggunaan pentas. Pentas yang digunakan
di dalam bangsawan adalah berbentuk “prosinum” (Abdul Samat Salleh, 2005: 58). Pentas
yang digunakan di dalam bangsawan adalah pentas-pentas yang digunakan di dalam
pementasan barat untuk pementasan teater klasik seperti pementasan “Shakespeare.” Ini
berbeza dengan kebiasaan pementasan teater tradisional Melayu seperti makyong, jikey
dan mek mulung yang lebih menggunakan pentas berbentuk bulatan atau arena.

Penggunaan pentas yang berbentuk prosinum dalam bangsawan telah membolehkan
kumpulan-kumpulan bangsawan menggunakan set-set tirai untuk menggambarkan
pemandangan-pemandangan bagi memudahkan para penonton mentafsir lokasi dan situasi
persembahan. Gambaran pemandangan seperti ini tidak wujud di dalam pementasan
teater tradisional yang lain seperti pementasan makyung, jikey dan mek mulung, di mana
kebiasaannya pelakon hanya menggunakan dialog untuk memberitahu kepada penonton
keadaan latar di mana ianya berlaku.

Oleh sebab pementasan bangsawan berasal daripada pementasan wayang Parsi atau
“mendu” dari India, penggunaan set tirai bangsawan ini juga adalah peniruan konsep
persembahan yang digunakan dalam pementasan wayang Parsi atau “mendu” pada
sekitar tahun 1700-an. Berdasarkan kajian yang dilakukan Derek Forbes (2007) di dalam
tulisan beliau Our Theatrical Attempts In This Distant Quarter: The British Stage In
Eighteenth-Century Calcutta, ada menyatakan bahawa terdapat kumpulan persembahan
teater di bawah East India Company telah menulis surat kepada Kapten Thomas Riddle

untuk membeli pemandangan yang dilukis bagi persembahan teater.

On 26 March 1768 four gentlemen of the Hon. East India Company's service in
Calcutta gave a commission for the purchase of theatrical scenery and scripts to the
captain of one of the Compaiy’s vessels about to depart for home.

(Derek Forbes, 2007: 62)

Di dalam surat yang diutuskan itu juga ada menyatakan saiz dan gambaran
pemandangan yang perlu dilukis mengikut kehendak dan keperluan bagi pementasan
kumpulan tersebut.

“We desire that one of the scenes, 29 feet broad may represent a Street; and the
other a Bedchamber, one of the scenes of 26, a Street, another a Parlour, and the
third a Hall; one of the Scenes of 24 feet, a Park with Trees and the other a Garden.
If the time will permit for painting the full Length Figures of Tragedy and Comedy
we request they may be added to the above Commissions.”

(Derek Forbes, 2007: 62)

Rahmah Bujang (1975, 1989) telah menyenaraikan 6 pemandangan set tirai yang
dilukis di atas kanvas yang besar untuk pementasan bangsawan.

Dalam Bangsawan, pentas sekurang-kurangnya mempunyai tiga hingga enam tirai
asas, mengikut keperluan cerita. Set tirai yang menjadi asas pentas Bangsawan
mengikut adengan cerita dan enam pemandangan, iaitu:

Set tirai pemandangan dalam ruang istana
Set tirai pemandangan jalan raya

Set tirai pemandangan dalam hutan

Set tirai pemandangan dalam sebuah taman
Set tirai pemandangan dalam ruang bilik
Set tirai pemandangan alam

™o a0 o

(Rahmah Bujang, 1989: 11)

Sementara set tirai lazimnya seluas 18 hingga 20 kaki lebar dan antara tujuh hingga
lapan kaki tinggi. Di antara set-set tirai dalam bangsawan satu set tirai hendaklah
lebih luas daripada set tirai yang lain, set tirai pertama iaitu tirai yang diperbuat
daripada kain tebal tanpa corak, dengan warna yang terang seperti warna merah atau
hijau tua.

(Rahmah Bujang, 1989: 13)

Berdasarkan kepada penyataan kedua-dua pengkaji tersebut, terdapat wujudnya
persamaan penggunaan set tirai di antara pementasan yang dijalankan oleh East India
Company di India dan juga pementasan bangsawan di Tanah Melayu. Jelaslah di sini,
kewujudan penggunaan set tirai di dalam bangsawan terpengaruh daripada pementasan
daripada India yang telah dinyatakan oleh Rahmah Bujang (1975, 1989), Mohammed
Ghouse Nasuruddin (2003) dan Abdul Samat Salleh (2005).

Sehubungan itu, penggunaan set-set tirai dalam pementasan bangsawan amatlah
jelas kegunaannya sebagai satu alat untuk menggambarkan latar (scenery) dan situasi
kepada penonton. Gambaran latar (scenery) dan situasi yang dilukis pada kanvas yang
besar dan direntangkan di belakang pentas memudahkan para penonton untuk memahami
keseluruhan cerita yang dipentaskan. Namun begitu, set-set tirai yang digunakan
perlu bersatu dengan cerita-cerita yang dipentaskan. Ini adalah kerana elemen-elemen
lakonan, nyanyian, tarian dan muzik yang digunakan di dalam pementasan bangsawan
akan memberi unsur kesatuan agar pementasan bangsawan akan menjadi lebih menarik,
dramatik dan penuh emosi. Rahmah Bujang (1989: 6) mengungkapkan persembahan
bangsawan merupakan kesatuan kesenian.

Pementasan bangsawan sebagai satu kesatuan yang menyeluruh akan menjadi lebih
bererti sekiranya ciri dramatik teaternya dikaitkan antara satu dengan lain, kerana
setiap unsur pementasan itu bergabung antara satu sama lain.

Selain itu, set tirai bangsawan yang digunakan juga akan menggambarkan
estetika dan kreativiti pelukis dan kumpulan bangsawan untuk menggambarkan situasi-
situasi yang menjangkau pemikiran. Contohnya, di dalam pementasan bangsawan
terdapat cerita-cerita yang berunsur fantasi seperti di alam mimpi, alam fantasi serta
situasi-situasi di alam khayalan. Justeru itu, nilai-nilai estetika dan kreativiti di dalam
penghasilan set tirai ini akan membantu menghasilkan unsur-unsur alam tersebut.
Ini telah dinyatakan oleh Mohamad Nazri Ahmad (2000: 42) bahawa persembahan
bangsawan sedemikian perlu mempunyai persembahan yang membawa ke dunia
khayalan. Di dalam merealisasikan dunia khayalan dalam bangsawan seseorang itu
perlu memperlihatkan kreativiti dalam dunia imaginasinya sehingga dapat membawa
penonton ke dunia khayalan tersebut.

Satu babak yang utama dalam pementasan drama bangsawan ialah aspek alam
khayalan iaitu alam Indera. Persembahan drama bangsawan membawa pemerhatian

khalayak ke alam tersebut.

Abdul Samat Salleh (2005: 55) pula menyebut bahawa persembahan bangsawan
mempunyai unsur kekaguman bagi menampakkan pementasan bangsawan menarik dan
memenuhi cita rasa penonton.

Segala peralatan, props dan set yang ditampilkan di atas pentas sewaktu persembahan
merupakan elemen yang mampu memukau penonton. Hiasan tirai dan sebeng,
kostum, set diberi penelitian rapi sama ada dari aspek gubahannya, komposisinya
dan warnanya terutama daripada kumpulan yang established.

Berdasarkan penyataan di atas, ianya menegaskan bahawa pemandangan-
pemandangan atau situasi-situasi yang dilukis dan direntangkan di belakang pentas
mempunyai fungsi untuk memberi kesan kekaguman. Kesan-kesan kekaguman yang
dimaksudkan adalah lukisan-lukisan yang dilukis itu memberi impak kepada emosi dan
mood kepada penonton dan juga pelakon. Kesan kekaguman pada set tirai bangsawan
ini juga dapat menyembunyikan kesilapan-kesilapan para pelakon sewaktu pementasan
dijalankan (Nur Afifah Vanita Abdullah, 2009: 157).

Penghasilan set tirai yang sangat teliti dengan mempunyai latar (scenery) dan
perlambangan yang dihasilkan secara konvensional. lanya memerlukan kemahiran dan
pengetahuan secara praktikal untuk memaparkan satu objek seni yang bukan sahaja untuk
penghayatan semata-mata tetapi menjadi nadi kejayaan sebuah pementasan bangsawan
itu sendiri. Zakaria Ali (1989: 210) ada menyebut bahawa cara dan kaedah menghasilkan
objek-objek seni yang indah adalah tertakluk kepada bahan dan teknik yang kita warisi.
Warisan ialah tema sejarah dalam erti kata sejarahlah yang memberinya makna. Oleh
kerana itu, adalah dikirakan baik jika ditinjau masa lampau dan kita ambil beberapa i
contoh objek seni untuk digunakan sebagai gambaran umum perihal orang Melayu |
mempernyatakan rasa keindahan yang dialaminya.

Maka dengan itu, set tirai bangsawan dan pementasan teater bangsawan adalah

satu gabungan seni yang mempunyai keunikannya tersendiri. Keunikan persembahan
teater bangsawan terletak pada set-set tirai yang memperlihatkan visual atau mencuba
menciptakan kenyataan ilusi kepada para penonton (Mohamed Ghouse Nasuruddin, 2003:
95). Menurut Rahmah Bujang (1975, 1989), Mohamed Ghouse (2003) dan Abdul Samat
Salleh (2005) bahawa dalam persembahan bangsawan, sekurang-kurangnya memerlukan
enam set tirai bangsawan dalam membantu persembahan tersebut. Kegunaaan set tirai
ini akan disusun dalam pentas yang berbentuk prosinum (Rahmah, 1989: 11), di mana
ianya akan disusun mengikut aturan yang ditetapkan mengikut kehendak pengarah dan
skrip bangsawan tersebut. Susunan set tirai bangsawan tersebut adalah terdiri daripada
pemandangan (Rujuk Rajah 1):

Ruang istana

Ruang taman

Persekitaran hutan

Ruang rumah

Pemandangan alam
Persekitaran jalan atau laluan

